
Ideja o suverenom nosiocu vlasti pojavljivala se kroz historiju u više različitih varijanti da bi konačnu prevagu, u demokratskim društvima, dobila ideja koja je kao jedinog i apsolutnog nosioca suvereniteta markirala narod, odnosno, politički narod kojeg čine jednakopravni građani, državljani određene države. Ideja narodnog suvereniteta u Bosni i Hercegovini po prvi put je ostvarena aktima ZAVNOBiH-a, sa kojima je utemeljen politički narod Bosne i Hercegovine kao zbir svih bosanskohercegovačkih građana jednakih u političkim pravima, uz garantovanje nacionalne ravnopravnosti. To je naknadno potvrđeno donošenjem Ustava Narodne Republike Bosne i Hercegovine iz 1946. godine.
Ustavno određenje nosilaca suvereniteta u Bosni i Hercegovini, u periodu u kojem se nalazila u sastavu bivše jugoslavenske federacije, kretalo se od ustavnog određenja naroda kao nosioca suvereniteta pa do kombinovanja ovog principa sa principom klasnog suvereniteta. Amandmanskim izmjenama Ustava Socijalističke Republike Bosne i Hercegovine iz 1990. godine, Bosna i Hercegovina je definisana kao demokratska i suverena država zasnovana na principima podjele vlasti, ustavne vladavine, građanske demokratije i političkog pluralizma. Time je centralna uloga u političkom životu dodijeljena građanima Bosne i Hercegovine kao izvornim nosiocima suvereniteta, uz garantovanje nacionalne ravnopravnosti.
Stupanjem na snagu Opšteg okvirnog sporazuma za mir u Bosni i Hercegovini, odnosno Ustava BiH, koncepcija građana Bosne i Hercegovine kao izvornih nosilaca suvereniteta kombinovana je sa principom konstitutivnosti naroda, sa ciljem ostvarivanja ravnopravnosti konstitutivnih naroda - Bošnjaka, Srba i Hrvata. Međutim, Ustavom i Izbornim zakonom propisane procedure izbora državnih organa vlasti u velikoj mjeri onemogućavaju ostvarenje i jednog i drugog principa u punom kapacitetu. Osim toga, posebnim pozicioniranjem Bošnjaka, Srba i Hrvata u Ustavu BiH iz 1995. godine narušavaju se prava građana Bosne i Hercegovine koji ne pripadaju jednom od konstitutivnih naroda. To dovodi do značajnog demokratskog deficita u ustavnom sistemu Bosne i Hercegovine koji se manifestuje narušavanjem međunarodnih demokratskih standarda koji se tiču izbora i izbornog prava, značajnih sa stanovišta legitimacije i delegitimacije državne vlasti.

